
干撓有司庶宗室有磐石之固　朝廷紓南顧之憂矣于

是宸濠恨甚賂用事者中以危法逮捕之時世寧已遷福

建按察使過家宸濠又囑其黨廵按浙江御史潘鵬幷搜

捕其家世寧乃潜行赴京投繫詔獄繫再經冬拷掠備至

幾疲死中外莫不𡨚之御史徐文華等咸訟其𡨚乃得減

死論謫戍遼東世寧浙江仁和人

丙子〈正德十一年〉

正月王守仁爲僉都御史廵撫南贑汀漳等處

二月靑平衛車枕等寨苗反其酋阿傍阿皆阿革皆僣稱

王據香爐山爲巢穴糾合苗衆焚劫居民蔓及興隆偏頭

平越新添龍貴諸鎮道阻不通廵撫都御史曹祥同鎮廵

諸臣檄諸路兵以都指揮周吉部領參議蔡潮監視且勦

且撫會祥遷秩去都御史鄒文盛代諸苗負固不聽撫事

聞　上下璽書命文盛勦之別勑湖廣廵撫都御史秦金

摠兵官楊英以兵會文盛檄湖廣四川兵未至先集貴州

兵以參政胡濓參議蔡潮都指揮潘勲指揮余大倫各監

統諸將進擣砲木寨伏兵計擒賊首阿革進擣羅襪寨擒

賊阿義阿黎

　〈按貴州地阨塞險阻林菁蒙密易藪匿爲寇諸苗生長山谷性鷙悍嗜殺又守臣或時科擾猾民多竝緣爲姦〉

　〈利故諸苗輒相煽爲亂〉

--

三月內旨起拔閒住將官馬昂爲右都督科道吕經張淮

等極諫皆不報

　〈昂以有孕女弟獻于　上善騎射解胡樂達語　上甚幸之馬氏一門無大小皆賜蟒衣大璫皆呼昂爲舅又〉

　〈賜第太平門東　上嘗從數騎過飲旣酣有所召忤旨　上大怒昂謝病歸女弟始踈〉

四月時江彬與許泰劉暉等皆率兵入衛都人稱外四家

兵諸邊將遂皆有寵于　上彬尤近狎用事邊卒縱横驕

悍民苦其侵暴焉　上乃于西內練兵時令彬等率兵入

習營陳校騎射或時爲角觝之戲　上戎服臨之銃砲之

聲不絕于禁中彬等日狎昵　上多留宿豹房與彬等同

臥起或親搏虎爲樂又提督錢寧掌錦衣衛事彬泰暉寧

皆賜姓朱氏江彬與張忠盧明秦用蕭敬等優人臧賢表

裏弄權爲奸利諸司章䟽多沮格不上然諸奸寵皆出彬

下彬等時導　上出宮禁游獵近郊羣臣屢諫不聽○安

南國王黎晭爲其臣陳暠所弑無子國人共推立其兄子

黎譓管治國事改年光紹陳暠子陳杲占據諒山府等處

稱王僣年號天應

　〈按黎㬘乃黎利曾孫黎利當宣德初始得其國至是僅四傳猶未及百年而爲陳暠所弑〉

七月少師大學士致仕李東陽卒贈太師謚文正先是東

陽與楊一淸皆湖廣人極相善權侫欲害一淸東陽力救

之一淸深德焉至是東陽病劇知不起一淸偕同列梁儲

